
Vi vart tekne med på ei svimlande tidsreise  om utviklinga av liv på planeten vår frå 
fleire hundre millionar år tilbake og fram til eit tidspunkt der historikarane tek over 
med sine kunnskapar om menneskesamfunn og hendingar opp gjennom tidene. 

Tunstad opplyste at forskarane meiner det har vore fem masseutryddingar i jordhstoria 
som utsletta store delar av alle artar som fanst på den tida. Mest omtala han 
meteroittnedfallet i dagens Mexico (ca. 66 mill-år sidan) som medførte dinosaurane si 
endelikt, og kor det gjekk ca 10 mill. år før jorda fekk tilbake fullt biomangfald, da 
med nye artar. 

Tunstad held fram at blant vitskapsfolk er Darwin si evolusjonslære frå 1800-talet 
fortsatt høgaktuell, om enn med visse modifiksasjonar som nyare forskning har 
medverka til. Det mest sentrale omgrepet, evolusjon, kan seiast å vere spreiing av nye 
eigenskapar i ein populasjon. Ein populasjon er ei samling organismar  i eit område 
som forplantar seg meir innad i sin eigen populasjon enn mot andre populasjonar. (Ein 
art på si side er ei samling organismar som er forplantningsdyktige, til likes med 
avkomma sine). At nye eigenskapar i ein populasjon kan oppstå blir forklart ved 
fenomenet mutasjon, dvs. at det ved  kopieringa av DNA, som skjer ved celledeling i 
organismar, av og til oppstår avlesingsfeil som resulterer i endra arveanlegg. 

Eit anna sentralt omgrep er ideen om naturleg utval, at dei individa som er best 
tilpassa i den tid og under dei tilhøve dei lever i størst monn vil føre sine gen over til 
nye generasjonar. 

Seleksjonspresset synes vere sterkast i periodar med sterk evolusjon. Tunstad forklara 
evolusjon som ei dynamisk samhandling mellom planløyse og styring, variasjon er 
tilfeldig, men er underlagt naturlovene. Evolusjonen har inga forutbestemt retning, og 
synes gå sprangvist. I nokre periodar sakte og vedvarande, i andre tilfelle raskara slik 
at nye former kan oppstå brått. 

Tunstad snakka óg om sentrale trekk eller eigenskapar ved våre forfedre som truleg 
har vore avgjerande for at vi, homo sapiens, har overlevd som art fram til idag. Av dei 
nemde var sosial intelligens, samhandling, hopp i utviklinga av hjernen, evna til å lage 
bål, hundehald, bruk av nål og tråd, pil og boge, begrep om tid og utvikling av språk. 
Spesielt var sosial intelligens ein eigenskap som la grunnlag for større flokkar enn det 
eksempelvis neandertalane truleg takla. Ein antar at dei kunne handtere flokkar på 
berre 20-30 individ, grunna deira avgrensa sosiale intelligens. Ein liten flokk medfører 
fare for uheldig innavl, i motsetnad til store flokkar som byr på større genetisk 
kapital  og variasjon. 

Avslutningsvis er det viktig å ta med seg at evolusjonshistoria er eit enormt 
forskningsfelt, og at spørsmåla fortsatt er mange. Men eg er sikker på at Tunstad sitt 
engasjerte foredrag gav mange av tilhørarane lyst til å sette seg meir inn i dette 
spennande emnet. 

